
TALABALARDA 
MANTIQIY FIKRLASHNI 

RIVOJLANTIRISHNING 
PSIXOLOGIK JIHATLARI

Safayev Nuriddin Salixovich
O‘zMU professori, psixologiya fanlari doktori

Annotatsiya: Mazkur maqolada talabalarda mantiqiy fikrlash qobiliyatini rivojlantirishning psixologik jihatlari ilmiy-nazariy 
asosda tahlil qilinadi. Tadqiqotda mantiqiy fikrlashning shakllanishida muammoli vaziyatlar va savollarning tutgan o‘rni 
ochib berilib, ta’lim jarayonida o‘qituvchi tomonidan “Nega?”, “Nima uchun?”, “Qanday qilib?” kabi refleksiv savollardan 
tizimli foydalanishning ahamiyati asoslanadi. Muammoli savollar orqali talabalarni mustaqil fikrlashga, sabab-oqibat 
munosabatlarini aniqlashga hamda bilimlarni ongli ravishda egallashga yo‘naltirish mumkinligi ta’kidlanadi. Maqolada 
mantiqiy fikrlashni rivojlantirish intellektual salohiyatni oshirishning muhim omili sifatida talqin etiladi.

Kalit so‘zlar: tafakkur, mantiqiy fikrlash, talabalar, muammoli savol, pedagog, intellekt, bilim, tafakkur operatsiyalari.
Abstract: This article analyzes the psychological aspects of developing students’ logical thinking abilities from a scientific 
and theoretical perspective. Particular attention is paid to the role of problem-based situations and questions in the for­
mation of logical thinking. The study emphasizes the pedagogical relevance of systematically using reflective questions 
such as “Why?”, “For what reason?”, and “How?” in the teaching process. It is argued that problem-based questioning 
encourages students to think independently, identify cause-and-effect relationships, and consciously acquire knowledge. 
The article interprets the development of logical thinking as a key factor in enhancing students’ intellectual potential.

Key words: thinking, logical thinking, students, problem-based question, teacher, intellect, knowledge, thinking opera­
tions.
Аннотация: В статье с научно-теоретических позиций рассматриваются психологические аспекты развития 
навыков логического мышления у студентов. Раскрывается значение проблемных ситуаций и вопросов в фор­
мировании логического мышления, а также обосновывается целесообразность систематического использования 
преподавателем таких рефлексивных вопросов, как “Почему?”, “Зачем?”, “Как?”. Подчеркивается, что поста­
новка проблемных вопросов способствует развитию самостоятельного мышления студентов, осознанию причин­
но-следственных связей и осмысленному усвоению знаний. Развитие логического мышления рассматривается 
как важный фактор повышения интеллектуального потенциала личности.

Ключевые слова: мышление, логическое мышление, студенты, проблемный вопрос, педагог, интеллект, знание, 
мыслительные операции.

KIRISH
Respublikamizda so‘nggi yillarda amalga oshirilayotgan islohotlarda yoshlar siyosatiga alohida e’tibor 

qaratilib, ularning ma’naviy, intellektual, jismoniy va axloqiy jihatdan kamol topishiga ko‘maklashish, yoshlar 
uchun ochiq va sifatli ta’limni ta’minlash, ta’limning barcha bosqichlarida yoshlarning mukammal ta’lim olishini 
ta’minlash, iqtidorli va iste’dodli yoshlarni qo‘llab-quvvatlash hamda rag‘batlantirishning qonuniy asoslari shakl­
lantirilgan1. “Oliy ta’lim tizimida individual ta’lim traektoriyalariga asoslangan, talabalarda kreativ fikrlash, mustaqil 
ta’lim olish, tanqidiy va ijodiy fikrlash hamda o‘quv jarayonida kompetensiyalarni kuchaytirishga  qaratilgan 
metodika va texnologiyalarni joriy etish”2 bo‘yicha kompleks vazifalar belgilandi. Ushbu kompleks vazifalar 
ijrosini ta’minlashda ijtimoiy fanlar yo‘nalishi talabalarining mantiqiy tafakkurini rivojlantirishning psixologik 
xususiyatlari yuzasidan yangi yechimlar topish imkoniyati tug‘ildi.

1	 “2022–2026-yillarga mo‘ljallangan yangi o‘zbekistonning taraqqiyot strategiyasi to‘g‘risida”. O‘zbekiston Respublikasi Prezidentining 
Farmoni, 28.01.2022-yildagi PF-60-son Qonunchilik ma’lumotlari milliy bazasi, 29.01.2022-y., 06/22/60/0082-son, 18.03.2022-y., 
06/22/89/0227-son, 21.04.2022-y., 06/22/113/0330-son.

2	 “O‘zbekiston Respublikasi oliy ta’lim tizimini 2030-yilgacha rivojlantirish konsepsiyasi”. O‘zbekiston Respublikasi Prezidentining 
2019-yil 8-oktyabrdagi PF-5847-son Farmoniga//Qonun hujjatlari ma’lumotlari milliy bazasi (www.lex.uz).

Tafakkur murakkab jarayon bo‘lib, bunda voqelik umumlashtirilgan va vositalangan holda aks ettiriladi. 
Hozirgi kunda o‘quvchi va talaba-yoshlarda mustaqil, mantiqiy fikr yuritish malaka va ko‘nikmalari hosil qilin­
ishida o‘qituvchi-o‘quvchi, talaba-pedagog o‘zaro munosabatlari tubdan o‘zgartirilgan bo‘lib, bilim oluvchi shaxs 
ta’lim jarayonining faol subyekti sifatida faoliyat yuritadi. Har bir o‘quvchida, talabada mustaqil fikrlashni rivo­
jlantirish, malakali yetuk mutaxassislar yetishtirish professor-o‘qituvchilar oldida turgan eng muhim vazifalardan 
biridir.

MAVZUGA OID ADABIYOTLAR SHARHI
Bilimlarni puxta egallashda fikrlash, mantiqiy tafakkur katta ahamiyatga ega ekanligi haqida o‘z davrida 

Al-Xorazmiy, Abu Nasr Forobiy, Abu Rayhon Beruniy, Abu Ali ibn Sino, Umar Xayyom kabi buyuk allomalari­
miz ham o‘z fikrlarini bildirib o‘tganlar. Jumladan, Abu Nasr Forobiy ko‘plab asarlarida bilish masalasiga katta 
e’tibor beradi. U bilishda ikki bosqichni - hissiy va aqliy bilishni farqlaydi hamda bilishda inson aqlining roliga 
ahamiyat beradi. Forobiy insonlarni ilmli bo‘lishga chaqirib, o‘quvchining ijtimoiy hayotda tutgan o‘rni va uning 
o‘ziga xos xususiyatlari to‘g‘risida ibratli g‘oyalarni ilgari surgan. U o‘quvchiga ta’lim berish, uni ilmli qilish uchun 
o‘qituvchi tinmasdan mashaqqatli mehnat qilsagina o‘quvchi o‘qishga, ta’lim olishga, bilimli bo‘lishga intilishi 
mumkinligini ta’kidlaydi. O‘qituvchi o‘quvchiga bilim beraman desa, o‘quvchi oldida haqiqatgo‘y bo‘lishi kerak, 
o‘zi fahm-farosatli bo‘lib, or-nomusini qadrlashi lozim, shogirdlariga nisbatan adolatli bo‘lishi, ko‘zlagan maq­
sadiga erishishida qat’iylik ko‘rsata bilishi va o‘rnak bo‘lmog‘i joiz, deya ta’kidlaydi mutafakkir.

Forobiy tushunishni, bilimning mohiyatini uqib, anglab olishni quruq yodlashdan ustun qo‘yadi, o‘quv­
chiga umumiy qonun-qoidalarni o‘zlashtirishni tavsiya etadi, chunki qonun- qoidalarni anglash, uning e’tirofiga 
ko‘ra, juda katta ahamiyatga ega. Allomaning mulohazasiga binoan, har qanday o‘quvchi o‘z xatti-harakatidan 
xabardor bo‘lmog‘i, ya’ni o‘zini anglagani, zamonaviy psixologiya fani terminologiyasiga ko‘ra, o‘zini refleksiya 
qilish ko‘nikmalariga ega bo‘lishi va shu sa’y-harakatlari tufayli baxtga erisha oluvchi insonligini anglamog‘i 
lozimdir. Forobiy o‘quvchining shaxsiga xos qator fazilatlarga holisona sharh bergan olimdir. 

Qomusiy olim Abu Ali ibn Sinoning fikricha, inson tafakkuri, aql kuchining rivojlanishi bir necha bosqichdan 
iborat. Aqliy kuchlar dastlab mutlaq tinch, sokin holatda bo‘ladi. Bolalardagi yozishni, o‘qishni o‘rganishdagi 
potensial kuchlar shunga misol bo‘la oladi. Abu Ali ibn Sino bu kuchlarni moddiy kuchlar deb nomlagan, ya’ni 
mazkur kuchlarni tashqi motivlar deb tushunsa bo‘ladi. Sekin-astalik bilan bu kuchlar harakatga aylanadi, bular 
mehnat quroli samarasidir, ya’ni mehnat quroli orqali harakatga keladi va namoyon bo‘ladi. Bu holatni bola 
yozishni xohlab turibdi-yu, ammo yozish quroli bo‘lgan qalamning yo‘qligi bilan izohlash mumkin. Bu ikki kuchni 
Ibn Sino ro‘yobga chiqishi mumkin bo‘lgan kuch deb atagan. Nihoyat, uchinchi kuch esa irodaning yetishmasligi 
bilan tushuntirib beriladi. Ya’ni shunday holatning kuchi bor, ammo uni ishlatishga, ro’yobga chiqarishga bolada 
iroda yetishmaydi. Alloma nazarida, shu kabi uch holat bilan aql, bilim olish izohlanadi. 

Ibn Sino “Xayy ibn Yaqzon” qissasida inson fe’l-atvorini, ruhiyatini tushunish uchun mantiq ilmini o‘rgan­
ishga chorlaydi. Bu fan inson tafakkur doirasining kengayishiga katta yordam beradi. Insonlarning fe’l-atvorini 
bilish uchun o‘qish, o‘tkir bo‘lish uchun farosat ilmidan xabardor bo‘lish kerak. Darhaqiqat, ilm o‘rganishga 
Forobiy musiqiy, falsafiy ilm bilan da’vat etgan bo‘lsa, ibn Sino mantiq ilmi orqali da’vat etgan.

O‘quvchilarning o‘qish faoliyatiga oid fikrlar qomusiy olim Abu Rayhon Beruniy asarlarida ham o‘z aksini 
topgan. Uning fikriga ko‘ra, bilim olish uchun o‘quvchilarda avvalo intilish va qiziqish bo‘lishi kerak. Darhaqiqat, 
nimanidir o‘rganish, tadqiq qilish uchun insonda intilish, harakat va qiziqish bo‘lmasa, u hech narsaga erisha 
olmaydi. Ilm olishning muhim yo‘llaridan biri inson hammani o‘ziga do‘st tutishi va boshqa insonlarga ham 
yaxshilik qila olishi lozim. Olimning mazkur fikrlarini fan tilida o‘quv faoliyatiga nisbatan ehtiyoj tug‘ilsagina o‘quv 
motivlari shakllantirilishi mumkin, deya talqin qilsa bo‘ladi.

Beruniy ilm olishda axloqiy poklikni yuqori o‘ringa qo‘yib, ta’lim va tarbiyani bir xil izchillikda olib borganlar 
komil inson darajasiga erishadilar, deydi. Beruniy o‘qitish uchun muallim o‘z malaka va bilimlarini doimo orttirib, 
zamonga moslashib borishi lozimligini uqtiradi. U kitob o‘qish usullariga alohida e’tibor qaratadi. Kitoblarni shun­
chaki emas, fikrlab, kichik-kichik bo‘limlarga bo‘lib o‘qish va umumlashtirib borish kerakligi haqida ma’lumotlar 
beradi. Beruniy o‘qitishda faqat induktiv (umumiy xulosa) yo‘l bilangina emas, balki deduktiv (juz’iy xulosa) yo‘l 
bilan ham ish tutish lozimligini ta’kidlaydi, zotan bunday o‘qishda tafakkur kengayib, bilimlar ortib boradi.

Abu Rayhon Beruniy o‘qituvchilar o‘quvchining e’tiborini taqqoslash, qiyoslash kabi operatsiyalarga qara­
tishlari lozimligiga alohida ahamiyat beradi. Zotan, bugungi kunda ham ongli, ifodali, to‘g‘ri va tez o‘qish hozirgi 
zamon o‘quvchilarining savodli bo‘lishlarini ta’minlovchi asosiy tarkibiy qismlardandir.

Abu Rayhon Beruniy ilm olishda takrorlashga zo‘r berib, yosh o‘quvchilarni toliqtirib va zeriktirib qo‘ymasdan, 
turli psixologik usullarni qo‘llashni, shu orqali ularning tafakkurini boyitib, bilimlarini chuqurlashtira borishni ilgari 
surgan buyuk zotdir. Ya’ni o‘qishga nisbatan bo‘lgan qiziqishni so‘ndirmaslik uchun bolalarning yoshiga xos 
psixologik xususiyatlar albatta inobatga olinishi kerakligini e’tirof etadi.

Beruniyning tafakkur operatsiyalari - analiz, sintez, taqqoslash, umumlashtirish kabilarni shakllantirish 
orqali o‘qishga qiziqish uyg‘otish haqidagi fikrlari to hozirgi kungacha o‘z ahamiyatini yo‘qotgani yo‘q.

Sharqning boshqa bir yirik olimi Burhoniddin Zarnujiy o‘zining “O‘quvchiga ta’lim yo‘lida qo‘llanma” kito­
bida: “O‘qib o‘rganish uchun eng yaxshi vaqt yoshlik davri, erta tong va qosh qoraygan payt. Bilim oluvchi ana 
shu vaqtni samarali tashkil etishga odatlansin, bordi-yu, unga bir fan zerikarli bo‘lsa, boshqasi bilan mashg‘ul 
bo‘lsin”, - deya ta’lim beradi. “Ta’limul – mutaallim” nomli kitobida esa ta’limning uzviylik tamoyilini e’tirof etadi [1].

XI asrda yashab ijod etgan Mahmud Qoshg‘ariy ham o‘zining “Devonu lug‘atit turk” asarida bilim olishga 
da’vat etgan. Asardagi: “Ey o‘g‘lim, mendan o‘git, nasihat ol, odobli va tarbiyali bo‘lishga tirish, toki el ichida zo‘r 
olim bo‘lib tanil va ular orasida odob va ilm tarqat” yoki “Ilm, hikmat o‘rgan, o‘rganishda havoyilik va takabburlik 
qilma, hech narsa o‘rganmasdan, o‘zini bilimdon ko‘rsatib maqtangan kishi imtihon vaqtida uyaladi, achinadi” 
kabi fikrlari buning yorqin misolidir.

TADQIQOT METODOLOGIYASI
Biz tomondan olib borilgan tadqiqot O‘zMU Ijtimoiy fanlar fakultetining 1-kurs talabalarida o‘tkazildi. 

“Mantiqiy fikrlash nima?” degan savolga talabalarning 35% bu - o‘z fikrini aniq ayta olish, uni isbotlashdir, deb 
javob qaytargan. Sinaluvchilarning 30% - o‘zining dunyoqarashini ifodalashdir degan bo‘lsa, 14,4% yoshlar – 
ongida paydo bo‘lgan fikrlarni nutqda aks ettirish, deb javob qaytargan. 13,3% talabalar mantiqiy fikrlash atrof­
dagi narsalarga o‘z munosabatini bildirishdir, degan nuqtai nazarda bo‘lsa, 4,4% sinaluvchilar - fikr insonning 
ichki kechinmalaridan otilib chiqadigan kuchli vulqondir. Uning mantiqiy, ijodiy bo‘lishi insonni qat’iylikka, irodali 
bo‘lishga chorlaydi, deb javob berganlar.

Yuqorida guvoh bo‘lganimizdek, talaba yoshlarimizning mantiqiy fikrlash haqidagi qarashlari turlicha.
Rejadagi ikkinchi, ya’ni “Mantiqiy fikrlashni qanday qilib rivojlantirish mumkin?” degan savolga 61,1% tala­

balar ko‘plab kitob, gazeta, jurnallar o‘qib, yangiliklardan xabardor bo‘lish orqali, 32,2% boshqa kishilar bilan 
muloqotda bo‘lish, 4,4% ijodiy ishlar bilan shug‘ullanish orqali, 3,3% esa turli bahs-munozaralarda ishtirok etish 
vositasida rivojlantirish mumkin, deb fikr bildirganlar.

TAHLIL VA NATIJALAR	
Yuqoridagi ko‘rsatkichlardan ko‘rinib turibdiki, talabalarning ko‘p foizi mantiqiy fikrlashni rivojlantirishda 

kitobning ahamiyatini ko‘rsatib o‘tishgan. Darhaqiqat, talaba tinglagan ma’ruzalaridan tashqari darslik, o‘quv 
qo‘llanma, ilmiy mavzudagi kitoblarni muntazam o‘qib borishi lozim. Har kuni va muntazam kitob o‘qish tala­
baning fikr doirasini kengaytirib qolmasdan, balki uni o‘ylashga, mushohada qilishga, narsa va hodisalarni 
bir-biri bilan taqqoslashga o‘rgatadi. Bilim kengaygan sari talabada qoniqish, o‘z ishidan mamnun bo‘lish hislari 
yuzaga keladi. Shunday ekan, talaba har kuni 2-3 soat davomida kitob bilan ishlashga o‘zini odatlantirishi zarur.

Talabalarda kitob o‘qish madaniyati ham shakllangan bo‘lishi kerak. U kitobni aniq maqsad asosida 
tushunib o‘qishi, o‘qigani ustida fikr yuritishi, mushohada qilishi, undan o‘ziga kerakli xulosalar chiqarishi lozim. 
Kitob o‘qiyotganida qo‘lida qalam bo‘lishi, o‘zi uchun zarur deb hisoblagan, qalbidan joy olgan o‘rinlarini belgilab 
borishi, ayrim joylarini xatto ko‘chirib olishi maqsadga muvofiqdir.

Kitob o‘qishda aniq bir vaqt ham muhim ahamiyatga ega. Agar talaba har kuni darslardan so‘ng ma’lum 
bir soatda kitob o‘qishga odatlansa, uning samarasi kundan-kunga ortib boradi. Kitobni tushunish, u haqida fikr 
yuritish osonlashib boraveradi.

Talabalarda mantiqiy fikrlashni tarbiyalash ko‘p jihatdan o‘qituvchiga ham bog‘liq. Bunga avvalo univer­
sitetning pedagogi tayyor bo‘lishi, talabalarda mantiqiy tafakkurni rivojlantirishning yo‘l va usullarini yaxshi 
o‘zlashtirgan bo‘lishi lozim.

Mantiqiy tafakkurni tarbiyalash barcha darslarda: ma’ruza, seminar va amaliy mashg‘ulotlarda amalga 
oshirish mumkin. Buning uchun o‘qituvchi mavzu materiali mazmunidan kelib chiqib, talabalar oldiga turli 
muammoli savollar qo‘yish orqali ularni o‘ylashga, muammo javobini axtarishga o‘rgatishi lozim. Buning uchun 
o‘qituvchi “Nega?”, “Nima uchun?”, “Qanday qilib?” kabi savollardan keng foydalanishi maqsadga muvofiqdir.

XULOSA VA TAKLIFLAR	
Mantiqiy tafakkur quyidagi psixologik tamoyillar asosida guruhda shakllanadi:

1.	 Guruhiy vaziyat yangi g‘oyalarni ishlab chiqishga turtki bo‘ladi. Shu narsa aniqlanganki, inson guruhda 
faoliyat yuritganida, muammoni hal qilish uchun ko‘plab javoblar topa oladi. U guruhda turli xil fikrlar 
ta’sirida bo‘lib, bir insonning fikri boshqasiga turtki bo‘lishi mumkin.

2.	 Bundan tashqari, guruhiy vaziyat guruh a’zolari o‘rtasida musobaqalashishni vujudga keltiradi. Bu ijodiy 
jarayonni intensivligiga yordam beradi.

3.	 G‘oyalarning miqdori ortgan sari ularning sifati ham oshadi. Oxirgi 50 ta g‘oya oldingi 50 ta g‘oyaga qara­
ganda, foydaliroq hisoblanadi. Bu narsa berilgan vazifa guruh a’zolarini yanada qiziqtirishi bilan bog‘liq.

4.	 Tavsiya qilingan g‘oyalar boshqalar tomonidan baholanishi psixologik tomondan to‘g‘ridir. Chunki, inson o‘z 
ijodining kamchiliklarini qiyinchilik bilan anglaydi [2].

Mustaqil, mantiqiy tafakkur va uning boshqa xususiyatlarini rivojlantirishda irsiyat orqali o‘tgan tug‘ma 
layoqat, hamda tirishqoqlik, o‘z ustida ishlash, mehnat katta ahamiyatga ega. Shuni ta’kidlab o‘tish joizki, o‘z 
intellektual imkoniyatlarini yuzaga chiqarish, uni rivojlantirish uchun katta mehnat sarf qilgan kishi katta muvaf­
faqiyatlarga erishadi. U mehnatsevarligi sabab katta intellektual qobiliyatga ega bo‘ladi.

Shunday qilib, yuqorida ta’kidlab o‘tilganlarning barchasi yana bir bor izchil, tizimli ta’lim va mehnat tafakkur 
va aqlning turli sifatlarini rivojlantirishda qanchalik muhim ahamiyatga ega ekanligini e’tirof etishimizga imkon 
beradi.

Foydalanilgan adabiyotlar ro‘yxati:
1.	 Dusmuxamedova, Sh.A. va b. (2021). Umumiy psixologiya (2-kitob). (Yosh davrlari va pedagogik psixologiya). Tosh­

kent: TDPU.
2.	 Safayev, N.S., Mirashirova, N.A., Odilova, N.G. (2024) Umumiy psixologiya nazariyasi va amaliyoti. Toshkent: Book­

many print.
3.	 Рубинштейн, С.Л. (2003). Основы общей психологии. СПб: Питер.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

